
ბატონო ვახტანგ,
საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ განიხილა საქართველოს საგარეო საქმეთა სამინისტროდან, 2019 წლის 17 ივლისის N01/28157 წერილით მიღებული ინფორმაცია, რომელიც შეეხებოდა გერმანიაში მოქმედ ბიზნეს გაერთიანების წარმომადგენლების მიერ საქართველოს მოქალაქეების დასაქმების თაობაზე  წინადადებებს. 
გაცნობებთ, რომ სამინისტრო მიესალმება გერმანიაში საქართველოს მოქალაქეების დროებითი ლეგალური დასაქმების შესაძლებლობების გაზრდას და გამოხატავს ყველა შესაბამის დონეზე და ეტაპზე გერმანულ მხარესთან თანამშრომლობის მზადყოფნას. ამავდროულად, კერძო კომპანიების კონკრეტული წინადადებების განსახილველად და მათ შესაბამისად, საქართველოს მოქალაქეთა გერმანიაში დასაქმების პროცესის წარსამართვის მიზნით, გთხოვთ, გერმანიაში მოქმედ ბიზნეს გაერთიანების წარმომადგენლებთან შემდგომი შეხვედრისას განიხილოთ და მოგვაწოდოთ დამატებითი ინფორმაცია აღნიშნული დაინტერესებული კომპანიების საქმიანობის შესახებ (შესაძლებლობისამებრ, მათი ოფიციალური ვებ-გვერდების მითითებით), ასევე შემოთავაზებული პირობების თაობაზე (მაგ., ვაკანტური ადგილები, კონკრეტული საკვალიფიკაციო მოთხოვნები, დასაქმებასთან დაკავშირებული პროცედურები, შრომის პირობები, სოციალური უფლებები), რაც განსაკუთრებულ მნიშვნელობას იძენს მოცემულ ეტაპზე საქართველოსა და გერმანიას შორის შესაბამისი ორმხრივი შეთანხმების არარსებობის ფონზე. ამასთან, გთხოვთ, შეძლებისდაგვარად, გაგვიზიაროთ კონკრეტული კომპანიის მიერ გასაფორმებელი შრომითი კონტრაქტის ნიმუში. 
ზემოაღნიშნულიდან გამომდინარე, დანართის სახით გიგზავნით, IOM-თან თანამშრომლობით სამინისტროს მიერ შემუშავებულ ვაკანსიის შესახებ დამსაქმებლის განაცხადის ფორმას და გთხოვთ, გერმანიაში საქართველოს საელჩოს მეშვეობით, ზემოხსენებულ კომპანიებს მიმართოთ მისი შევსების თხოვნით, რათა ქართული მხარე ფლობდეს მაქსიმალურად სრულყოფილ ინფორმაციას მოქალაქეთა დასაქმების პირობების თაობაზე.
[bookmark: _GoBack]ამასთან, ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო გამოხატავს ინტერესს გერმანიაში მოქმედ ბიზნეს გაერთიანების მიერ პროფესიონალი სპეციალისტების იდენტიფიცირებისა და შერჩევის მიზნით საქართველოში ორგანიზაციის შექმნის შესახებ და მზად არის გერმანიაში მოქმედ ბიზნეს გაერთიანების საქართველოში სამუშაო ვიზიტის ფარგლებში განიხილოს ყველა ზემოაღნიშნული საკითხი.

